
Ёшлар – Ватанимизнинг, миллатимизнинг келажагидир. Ватанимиз тақдирини уларга ишониб топширар эканмиз, аввало улар зиммаларига юклатилаётган мураккаб ва масъулиятли вазифани бутун моҳияти ила чуқур англашлари, унга ўзларини ҳиссаларини қўшишлари лозим. Зеро, Ватанни севиш, унга меҳр-муҳаббат қўйиш бевосита ҳар кимнинг шу юрт равнақи йўлида амалга ошираётган бунёдкорона ишлари билан белгиланади. 

Миллий ўзликни англашнинг ривожланишида миллий ватанпарварлик ғоялари билан суғорилган, теран фикрловчи ёшларни тарбиялаш катта аҳамиятга эгадир. Шунинг учун Ватан ҳимоясига тайёрланаётган ёшларимизнинг ҳар бири юксак ватанпарварлик руҳида тарбияланиши шарт. Ватанпарварлик – юксак инсоний фазилат ҳисобланади. Ватанпарварлик комилликнинг энг ёрқин жиҳатларидан биридир. Шунинг учун ҳам Ҳадиси Шарифда «Ватанни севмоқ - иймондандур» деб даъват қилинади.

Ваҳоланки, ўтмишда жаҳон цивилизациясига улкан ҳисса қўшган халқнинг бугунги авлодлари, ўз меросларининг жаҳон халқлари томонидан эътироф этилишини таъкидлаб ўтиш жоиздир. Зеро, уларда бу каби ҳис – туйғулар миллий ғурур ҳамда руҳий баркамолликка етаклайди, миллий ўзлигини англашга интилишини кучайтиради. 

Ҳарбий ватанпарварлик тарбияси жисмоний тарбия билан узвий боғлиқ суръатда олиб борилганидагина яхши натижа беради. Шунинг учун ҳарбий ватанпарварлик тарбиясини жисмоний тарбиясиз тасаввур қилиб бўлмайди. Совуққа ва иссиққа бардошли бўлиш, касалликларга тезда берилмаслик, қийинчиликларни енгиш, иродалилик, сабот – матонатлик, тез ва чаққон ҳаракат қила билиш каби Ватан мудофаачисига хос фазилатларни талаба – ёшлар ва ўқитувчиларда ривожлантиришда жисмоний тарбия ва спорт ўйинларининг роли бениҳоят каттадир.

Ёшларни ватанпарварлик руҳида тарбиялаш, уларни Ватан мудофаасига жисмонан ва маънавий жиҳатдан тайёрлаш зарурлиги ҳозирги куннинг долзарб вазифаларидан биридир.

Умумтаълим ўқув муассасаларида, ўрта махсус ва касб – ҳунар таълими муассасаларида ўқувчиларни, шу жумладан олий таълим даргоҳларида таълим олаётган талаба – ёшларни ҳарбий ватанпарварлик руҳида тайёрлаш эндиликда таълим – тарбия ишларининг барча тизимлари орқали амалга оширилмоқда. 

Дарҳақиқат, Ватанга нисбатан чинакам садоқат уни ҳимоя қилишга ҳам қодир бўлишни талаб этади. Ўқувчиларни ҳарбий ватанпарварлик руҳида тарбиялаш барча турдаги фаолият кўрсатаётган таълим муассасаларида асосий ўрин эгаллаши даркордир. 

Мазкур масалаларни амалга ошириш ҳарбий интизомни мустаҳкамлаш, маънавий – руҳий тайёргарлик, ижтимоий – ҳуқуқий, маданий – маиший ишлар, ахборот таъминоти буйича ташкилий фаолиятга йўналтирилган.

Тарбиявий ишларни юксак даражада ташкил этишнинг моҳияти шундан иборатки, у ўзида умумий маънавий - ахлоқий сифатларни шакллантирган Ватан ҳимоячиларига, армиянинг ўзига хос хусусиятларини ҳисобга олишни, Қуролли Кучларининг нима учун тузилганлигини, уруш ва тинчлик даврида ҳаракатланиш вазифаларини ўргатишдир. Чунки, маънавий – ахлоқий тарбияси мукаммал аскар ҳаётини хатарга қўйиб бўлса-да, сафдошидан ёрдамини аямай, унинг учун худди ўз туғишган ака-укасидек қайғуриши зарур. Миллий қадриятларимиз ва аждодларимизнинг жанговар анъаналарига содиқ бўлиш, шу билан бирга, энг замонавий талаблар ва андозаларга мос келадиган армиямиз жанговар шайлигини оширишга, яъни Она юртини қўриқлаш – муқаддас ва шарафли мажбуриятини бажариши лозим. 

Ҳар бир ҳарбий хизматчи Қасамёд қабул қилар экан, ҳалол, жасур, интизомли жангчи бўлишга онт ичади. Қасамёднинг катта аҳамиятга эга бўлишининг асосий жиҳати – бу командирлар ва бошлиқларга сўзсиз итоат қилиш, бўйсунувчанлик ва ижро этувчанликни онгли равишда идрок этишдан иборатдир.

Аскар учун қасамёд муқаддасдир. Ўзбекистон Республикасининг биринчи марта ҳарбий хизматга қабул қилинган ёхуд ҳарбий хизматни ўтамаган ва биринчи марта ҳарбий йиғинларга чақирилган фуқароси ҳарбий қисмнинг Жанговар Байроғи олдида ҳарбий қасамёдни қабул қилади.

Қасамёдга содиқлик - улуғ аждодларимиз, яъни ота - боболаримиз ҳаётидан маълумки, берилган ваъдага вафо, ор-номусини ҳимоя қилишни, ҳақиқий Ватанпарварларга хос бўлган хусусиятларидан биридир.

Йигит дилида мавж урган матонат ҳисларидан тўлиб – тошиб, халқига, она Ватанга, Президентига ва ичган қасамига содиқ қолишга қасамёд қилади.

Ҳар бир жангчи шахсининг руҳий ҳусусиятлари – бу унинг ахлоқий - сиёсий, жанговар ва психологик сифатларини чуқур тушунган ва унинг ижтимоий – сиёсий, маънавий - ахлоқий ишлар йўналишлари билан боғлиқлигидадир.
Айнан маънавий соғломлик, ахлоқий тозалик янгиланишга ва тараққиётга кенг йўл очиб беради. Бундай жамиятда Қуролли Кучларидаги халқнинг жон – тани, мамлакат мустақиллиги, унинг ҳудудий яхлитлиги, тинч ҳаёти ва яратувчанлик маҳнатининг кафолат, ёшларнинг маънавий – ахлоқий тарбиялашнинг муҳимлигидадир. 

Улар қуйидагилардир иборат: 

а). Ғоявий-сиёсий тарбия билан боғлиқлиги шундаки, у етакчи йўналиш кўринишида, жангчилардаги дунёқарашни, ватанпарварлик тушунчасини шакллантириб, ҳарбий ўқув машғулотлари ва армия ҳақидаги тушунчаларини ишлаб чиқади, жумладан Ватан ҳимояси ҳақида умумий бир мақсадли, юқори онгли, ғоявий ишончли шахс қўлида қурол - яроқ билан Ўзбекистон Республикасини ҳимоя қилишга қодир ватанпарвар жангчини шакллантиради. 
б). Ҳар бир жангчи руҳий хусусиятининг ахлоқий тарбия билан боғлиқлиги, уларнинг тизим ва умумий ахлоқий нормаларини қатъий бажариш изидан борилади, армия шароитида эса бу Ватан ҳимояси учун фидокорона хизмат қилишидир, чунки ахлоқ, одоб, бурч, номус ва бошқалар маънавий ахлоқий тарбия туркумларига киради. Армияда маънавий ва ахлоқий тарбиянинг ажралмаслиги шундан иборатки, маънавий ва ахлоқий тарбия бу - жанговар сифатининг умумий бир тушунчасини намоён қилади. Бу қоидалар эса ўз ўрнида Қуролли Кучлар сафига кирган аскарларни Ўзбекистон Республикаси Қомусига ва қонунларига риоя этишга, ҳарбий низомларга, ҳарбий интизомга қатъий риоя этишга, ҳалол, жасур ва сергак жангчи бўлишга ўргатади.

в) Ватанпарвар жангчи фаолиятининг ҳуқуқий тарбия билан боғлиқлиги шундаки, ҳуқуқ - тартиботга риоя этмасдан, ҳарбий тарбия бўлиши мумкин эмас. Бу вазият шундай тушунтириладики, Қуролли Кучларда ташкилотчилик жараёни давлат қонунлари билан белгилаб берилган. Ҳуқуқий мақсади жангчиларни қонунларни ҳурмат қилишга, унинг талабларини аниқ ва сўзсиз бажаришга қаратилгандир. 

Ўзбекистон Республикаси Қуролли Кучлари ташкил топишидаги қонуний асослари: 

· Мустақиллик ҳақидаги Декларация;

· Ўзбекистон Республикаси Конституцияси;

· Мудофаа тўғрисидаги Қонуни;

· «Умумий ҳарбий мажбурият ва ҳарбий хизмат тўғрисида»ги Қонун ва бошқалар.

Қонун устиворлигини таъминлаш ва уни бажариш, бу шахснинг меҳнат тарбияси билан боғлиқлигидадир. Меҳнат тарбияси - жангчининг бевосита ўз ҳарбий мажбуриятларини бажаришда меҳнатсевар, виждонли муносабатда бўлишини шакллантиришдан иборатдир.

Ҳарбий хизмат эса – бу энг аввало меҳнат. Меҳнат баъзан осон бўлмай, айрим пайтларда овқатсиз, уйқусиз тунлар, дам олмасдан ўз ҳаётини хавф остига қўйишга ҳам тўғри келади.

д) Ҳарбий хизматда жисмоний тарбия билан боғлиқлиги - ҳозирги замонавий жанг олиб боришда, жангчиларнинг юқори жисмоний тайёргарлигини албатта талаб қилади. 

э) Ҳарбий хизматда сиёсий - ахлоқий ва руҳий тайёргарлик - ўз ўрнида ҳарбий тарбиянинг асосий ўзаги ҳисобланади. У ҳарбий хизматчиларда - жангчига керак бўладиган сифатларни шакллантиради. Ҳарбий тарбия жанговар тайёргарлик ва ижтимоий-сиёсий билимларни ўқитиш билан бирга ажралмаган ҳолда амалга оширилади. Бу икки томонлама ягона жараён бўлиб жангчиларни руҳий дунёси чегараларини белгилаб берувчи, Она - ватанни қўлда қурол - яроқ билан ҳимоя қилишни ўргатадиган ижтимоий – сиёсий, жанговар тайёргарликдир. 

ж) Ҳарбий хизматда интизомлилик - бу ҳарбий ишни аъло даражада ўрганиш ва командирларнинг буйруқ ва кўрсатмаларининг сўзсиз бажарилишидир. Бу хислатлар ҳаммаси тарбиявий ишлар, ижтимоий – сиёсий ва жанговар тайёргарлик машғулотларни доимий тизимли равишда олиб бориш жараёнида шаклланади. Ҳарбий тарбиянинг фаолларисиз, ҳарбий хизматда юқори ахлоқий – жанговор сифатларни шакллантирмай туриб бирор бир топшириқни бажариш ёки ўқитиш мумкин эмас.

Ўзбекистон Республикаси Қуролли Кучларининг асоси унинг ички тузилишида ўз ифодасини топган. Авваламбор кадрларни малакали тайёрлашни марказлаштириш, яккабошчилик ва бошқалар. Бу принциплар ҳарбий тарбиянинг моҳиятига ва мазмунига таъсир этади. 

Ватан ҳимоячиси тарбиясида қуйидаги зарур асосий сифатларни сингдириш керак:

- Ўзбекистон Республикаси Қуролли Кучларини нима учун тузилганлигини ва унинг қурилиш асослари тўғрисидаги билимларни;

- Ўзбекистон қонунларига, Умумҳарбий низомларга ва ҳарбий Қасамёдга содиқлигини шакллантириш;

- ўз касбини мукаммал эгаллаш ва техника, қуролларни аъло даражада билиш учун доимий интилиш;

- ҳарбий тартиб интизомга сўзсиз бўйсиниш ва бир-бирига дўстона муносабатда бўлиш;

- ҳарбий хизмат қийинчилигига бардош бериш, ахлоқий -жанговарлик сифатларини шакллантириш;

- Ўзбекистон Республикаси Қуролли Кучлари ва ўз қисмининг анжомлари билан фахрланиш;

- жангчиларга хос ҳиссиёт, тасаввур, характер жиҳатларини шакллантириш ва ривожлантириш имконини берувчи тарих, маданият, санъат, этика ҳамда эстетика соҳасидаги белгиланган билимларни.

Ҳарбий тарбия масаласини, ҳал қилишда ҳарбий қисм турларини ҳам ҳисобга олиш керак, Масалан: танкчиларни ва ҳарбий – десантчиларни тарбиялашда тарбия усуллари ва формалари ўзига хос хусусиятлари билан фарқ қилади. Ҳарбий хизматда шахс тарбияси катта аҳамиятга эга бўлиб, ҳарбий жамоа роли ва ҳозирги замонавий техника ҳар бир инсондан катта масъулият талаб қилади.

Ўзбекистон жангчисининг тарбиясида аввало ўз бурчини сидқидилдан бажариш, аждодлар анъаналарини муқаддас билиш, мустақил Ватаннинг муносиб ватанпарвари бўлиш, яъни:

- аввало, мустақил Ватанимиз хафсизлиги учун шахсан жавобгарлик ҳиссини сезиш, Ўзбекистон Республикаси Қуролли Кучлари жангчиси деган номни муносиб равишда ва ифтихор билан оқлаш;

- Ҳарбий қасамёд ва Умумҳарбий низомлар талабларига қатъий риоя қилиш, ҳарбий интизомни, ҳуқуқ – тартиботни мустаҳкамлаш;

- машғулотлар ва дала машқларида бутун куч – қувват билан ҳаракат қилиш; 

- ўз ҳарбий билими ва маҳоратини узлуксиз такомиллаштириб бориш;

- ҳарбий – сиёсий шароитни моҳирлик билан баҳолаш ва ҳар қандай шароитда ўз ҳарбий бурчини бажаришга шай туришдирдек ҳиссиётларни тарбиялаш.

Ўзбекистон Республикаси Қуролли Кучларида ҳарбий тарбия тизимлиликни талаб қилади. Шу ўринда ҳарбий тарбияда ўзаро бирдамлик катта ўрин эгаллайди. 

Тарбиявий ишларнинг мақсад ва вазифалари ҳарбий хизматга янги келган офицерлар, шартнома асосида хизмат қиладиган ҳарбий хизматчи ва муддатли ҳарбий хизматчилар учун турлича бўлади, бу асосан ҳарбий хизматчилар тоифасига боғлиқдир. Тарбиявий ишларнинг олиб борилишини аввал режалаштириб олиш керак. Тузилган режалар турлича бўлиши мумкин - ойлик, йиллик, ўқитиш даври учун, қисқа йўналишли, истиқболли, махсус, комплексли режалар. Бу режаларга қўйиладиган талаблар барча ҳарбий хизматчилар учун бир хил бўлиши лозим. Улар жуда ҳам катта ҳажмда бўлмай, асосий мақсадга эга бўлиши, нима учун бу режа тузилганганлиги, унинг асосий мақсади ва унга эришиш усуллари акс этиши лозим. Шу билан биргаликда режада ким, нимани қачон бажаришини аниқ кўрсатилиб, мазкур режа ҳозирги замон ҳаётига мослаштирилган бўлиши керак. Тарбиявий иш режаси доимий қолипдан иборат бўлмай, ижодий ёндашишни талаб қилади. Бу масалада командир кенг жамоани, фаолларни жалб қилиши мақсадга мувофиқдир.

Ҳарбий жамоаларда тарбиявий ишларнинг яхши натижасига эришиш учун авваламбор ишни бир тизимда, яъни кадрларни тўғри танлаган ҳолда, доимий амалиётга таяниб олиб бориш зарур. Ҳарбий қисмларда тарбиявий ишлар тизимини ташкил қиладиган, шунингдек психологик муҳит ҳосил қиладиган ва тартиб интизомга жавобгар шахс бевосита командир ҳисобланади. Командирнинг шахсий таркиб билан ишлаш бўйича ўринбосари командирнинг фаол ёрдамчиси ҳисобланади. Бу ишда у кенг жамоани бирлаштира олиши лозим. Қаерда тарбия тизими тўғри ташкил қилинган бўлса ўша ерда тартиб интизом, ривожланишда ҳам натижа яхши бўлади. Ўз ўрнида бундай жойларда гиёҳвандлик, ичкиликбозлик, миллатчилик каби иллатларга жой бўлмайди.

Тарбия ишини ҳаракатлантирувчи куч - бу турли унвондаги ҳарбийлардир. Офицерлар фақатгина юқори даражадаги профессионал ҳарбий хизматчи бўлибгина қолмай, балки тарбиячи бўлиши ҳам керак. Бу ишлар билан бутун офицерлар таркиби шуғулланишлари лозим. Бунинг учун яхши материал, техник база, оммавий ахборот воситалари бўлиши керак. Турли ерларда, урушлар бўлаётган бир даврда кишилар онгига етказувчи оммавий ахборот воситалари (телевизор, радио, киноаппаратура, магнитофонлар)нинг роли каттадир. 

Қуролли Кучларда тарбиявий ишларни мустахкамлашда бригада ва гарнизон кутубхоналари, ойнома, рўзнома, деворий газета ва шунга ўхшаш бошқа оммавий ахборот воситаларнининг роли катта. Буларнинг ҳаммасини ҳаракатга келтиришда ва тўғри ташкил қилишда командир ҳамда унинг шахсий таркиб билан ишлаш бўйича ўринбосари катта рол ўйнайди.

Тарбия ишларида кичик командир, яъни сержантлар, старшиналар четда қолмаслиги керак. Чунки улар аскарларга яқин бўлиб, казармада, ошхонада, нарядда, қоровулда улар билан биргадирлар. Бу уларга ўз қарамоғидагилар хусусиятини янада яхшироқ билишларига ёрдам беради. Бу шакл ижобий натижа бериб, бу ишни яхши олиб бориш учун ҳар бир сержант аввало ўзи аскарларга намуна бўлиши лозим. Унинг озгина хатоларини бўйсинувчилар жуда тез сезишади. У туну - кун улар билан бирга бўлиши керак. Агарда сержант бошқаларга намуна бўлмаса тарбиявий ишларда ундан умидвор бўлмаса ҳам бўлади.

Ҳарбий хизматчилар билан маънавий – ахлоқий, маърифий тарбия ишларнинг самарадорлигини ошириш – қўшинларнинг юксак жанговар шайлиги ва қобилиятини сақлаш, ўқув – жанговар вазифаларни бажариш, тезкор ҳамда жанговар тайёргарликни сифат жиҳатдан яхшилаш, ҳарбий ва меҳнат интизомини, ҳуқуқ – тартиботни мустаҳкамлашда асосий рол ҳарбий қисм фаолларига қарашли бўлади. Улар шахсий таркибни ўз намуналари билан қизиқтириши керак.

Офицерлар доим гуруҳ фаоллари иши ҳақида маълумот олиб, хулоса чиқариб туришлари лозим. Гуруҳ фаол(актив)и офицерларнинг суянчи бўлган ҳолда тарбия иши ҳақида маълумот бериб боришлари лозим. Гуруҳ фаоли офицерларга нотўғри маълумот берса, у ҳолда тарбия ишилари ўз - ўзидан оқсайди.

Тарбиявий ишларнинг асоси бўлган, ижтимоий - сиёсий тарбия, яъни ҳуқуқий билимлар ягона куни, миллий истиқлол ғояси, маънавий – ахлоқий тарбия, этика ва эстетика масалаларига бағишланган дарс - машғулотлари олиб борилади. Ишчи хизматчи ишчилар билан ҳам шу сингари машғулотлари доимий равишда олиб борилади. Тарбиявий иш индивидуал ёндашишни талаб қилади.

Якка тартибдаги (индивидуал) тарбиявий иш натижаси учун офицер қарамоғидаги ҳарбий хизматчиларнинг хизмат муддатини, уларнинг илм даражаси, характер, хулқ - атворларини билиши, яхши тарафларини ошириб, салбий иллатлардан халос қилиши керак. Якка тартибдаги (индивидуал) тарбиявий ишлар ҳарбий хизматчиларнинг тарбияси оғир, тартиб интизоми ёмон бўлганда, ҳарбий ишни ўрганиш қийинчиликлари туғилганда олиб борилади.

Тарбия ишини ҳарбий ҳаётга тадбиқ этишда ўзига хос қийинчиликлар мавжуд. 

Биринчидан, тарбиявий иш жараёни оғир - ўта масъулиятли ва узоқ давом этадиган ишдир.

Иккинчидан, бу узоқ вақт мобайнида олиб борилган ишлар самарасини кўриш ва аниқ баҳолашдагина ўз натижасини бериши мумкин. 

Учинчидан, ҳарбий тарбиячидан катта педагогик маҳоратни талаб этади.

Бу вазифани ҳар томонлама ривожланган, зеҳни ўткир, сўзга уста, юқори малакали офицерларгина бажара олишади. Баъзи офицерлар ўзларида бу сифатлар йўқлигидан тарбиявий ишларни олиб боришдан четда қоладилар.

Тарбия жараёнида ҳарбий спорт ўйинларини ўтказиш ҳам тарбиявий ишларни олиб бориш учун катта аҳамият касб этади.

